
Reunido nas instalacións do castelo de Soutomaior, o día 6 de febreiro de 2008, o xurado do Iº Certame de Micronovela Concello de Soutomaior, formado por Manuel Bragado Rodríguez, Manuel Antonio Lourenzo Sobral e Isaac Xubín, acordou por maioría declarar gañadora a obra titulada Diario do Proxecto Bolboreta de Andrea Maceiras Lafuente.

			
						 

			O bater das ás dunha bolboreta pódese 
 sentir ao outro lado do mundo.

			Proverbio chinés

			Se axita hoxe, co seu bater de ás,
 o aire de Pequín, unha bolboreta
 pode modificar os sistemas climáticos 
de Nova York o vindeiro mes. 

			James Gleick

			O bater de ás dunha bolboreta en Brasil
 producirá un tornado en Texas.

			Edward Lorenz

			O caos frecuentemente crea a vida, cando
 a orde crea o habitual.

			Henry Adams

		

	
		
			Prólogo

			ESTOU hoxe aquí para recibir un dos máis grandes premios que se lle poden conceder a un científico: O premio Ignobel.

			Sabido é por todos a reacción que estes premios provocan na sociedade: riso nalgúns, menosprezo noutros e indiferenza na inmensa maioría; mais para min estes premios teñen un valor apenas expresábel con palabras, porque non só apelan á ciencia, senón tamén á fantasía.

			Para os que non me coñezades, chámome Hadrián Barcés e estou aquí por causa do experimento que eu e o meu equipo demos en chamar Proxecto Bolboreta. Afondando nos motivos que me levaron a emprender tan singular aventura só podo dicir que non me vexades coma un simple matemático porque, ante todo, son un gran soñador. Se cadra debido a que o Barcés é un río da miña terra que abastece de auga os lugares veciños, se cadra porque o magnetismo do lugar do que proveño, Galiza, habita en min, posúo o espírito dos aventureiros que queren abastecer  o mundo de novas ilusións. A miña peripecia foi, como todas, un proceso de aprendizaxe onde aconteceron cousas inesperadas. Así, tanto a min coma aos membros do meu equipo deixounos abraiados a outra cara da aventura, á que quero facer especial mención, a cara humana que discorreu paralela á miña viaxe sen que eu me decatara, e que aparece recollida na quincuaxésima edición do meu Diario do Proxecto Bolboreta, e que amosa que a vida sempre abarca máis aló do científico...

						
		

	
		
			Diario do Proxecto Bolboreta
día 1 de abril

			Enunciación primeira do Proxecto Bolboreta:

			Edward Lorenz, meteorólogo e matemático estadounidense, buscou incansabelmente un sistema científico que lle permitise expresar e predicir as variacións climáticas e os comportamentos atmosféricos con certa seguridade. Unha vez logrado o seu propósito, expresouno a través dunha serie de fórmulas matemáticas que me marcaron, de xeito inefábel, dende os meus anos universitarios en Santiago de Compostela. Porén, a cantidade de variábeis que poden afectar a ese conxunto de fórmulas é ilimitada e por iso o clima segue a ser un factor impredicíbel. O denominado efecto bolboreta toma como base moitos estudos previos, mais na práctica a denominación do feito é acuñada por Edward Lorenz, quen, á súa vez, toma como inspiración o coñecido proverbio chinés, e está directamente relacionada coa teoría de caos. A pesar de que Lorenz explica o efecto bolboreta cun exemplo propio, sempre me sentín máis atraído cara ao proverbio chinés que escoitei dende neno e que o escritor James Geick refundiu posteriormente.

			Á vista de todos estes feitos teño a ben deixar por escrito neste meu diario a miña resolución definitiva:

			Eu, Hadrián Barcés, matemático e soñador, a día 2 de abril do ano en curso, manifesto a miña intención inapelábel de viaxar dende Pequín ata Nova York para facer algo que ninguén antes ca min fixo: comprobar se os argumentos sostidos por tantos matemáticos coma Edward Lorenz e soñadores coma min son verdadeiros ou se a ciencia e o mundo levan anos asumindo un feito que non é certo, para beneficio de todos os seres humanos nados e por nacer, asumindo os riscos que a miña quimera supoña. Asemade, penso vivir unha nova experiencia que, de seguro, me levará a percorrer o mundo dun xeito en que poucos homes o fixeron, pois vou moverme a prol dunha idea intanxíbel.

						 

			Diario do Proxecto Bolboreta
día 2 de abril

			Descrición dos preparativos:

			Por ser o Proxecto Bolboreta tan imprevisíbel como a realidade que describe, a elaboración dos preparativos foi curta e non requiriu excesivo esforzo. En vista da posibilidade de que o Proxecto sexa un éxito dispóñome a detallar pormenorizadamente a miña equipaxe en previsión de posíbeis futuros investigadores que, coma min, teñan interese nas marabillosas teorías do Efecto Bolboreta.

			Obxectos seleccionados como material de Proxecto:

			1) 36 cadernos en branco para a continuación deste diario e as futuras anotacións sobre o Proxecto Bolboreta.

			2) 15 bolígrafos negros para a axeitada escritura nos cadernos do devandito proxecto.

			3) Instrumentos para o control climático que referirei por orde alfabética: 1 barómetro, 1 pluviómetro, 3 termómetros.

			4) Aparellos diversos para a medición de espazo e tempo, como compases e metros ou un reloxo.

			5) Instrumentos para a correcta visión en calquera tipo de circunstancia: lentes para visión diúrna, lentes de sol, lentes para visión nocturna, lentes para a visión 3D, monóculos, binóculos, prismáticos e lupas. Cámara fotográfica para a constancia de certas situacións. Cámara de vídeo para o mesmo fin.

			6) Documentación específica para desprazarme polo mundo.

			7) Sobres e selos para estar en permanente contacto cos meus compañeiros matemáticos que me apoiaran dende Galiza, lugar base do Proxecto, denominado a partir deste momento como Base Experimental. O sistema postal, aínda que rudimentario, non correrá riscos de posíbeis fallos electrónicos ou carencias de cobertura e electricidade, aínda que o risco de que as cartas sexan interceptadas por quen todos tememos non deixa de ser desacougante.

			8) Diversos obxectos persoais imprescindíbeis.

			9) 7 paquetes de caramelos brandos de limón.

			A subvención solicitada aínda non me foi concedida. Comezarei esta viaxe solitaria tan só apoiado polos meus compañeiros de proxecto. Os perigos da viaxe veranse compensados polos resultados obtidos, mais non podo evitar un certo desasosego cando me deito, xusto antes de partir.

						 

			Diario do Proxecto Bolboreta
día 4 de abril

			Relación das impresións sobre o Punto de Inicio, Pequín:

			Ás 22:01 horas do 3 de abril produciuse a miña chegada á cidade chinesa. A cidade sorpréndeme polo seu tamaño e profusa urbanización. Acho que pode ser un inconveniente o nivel de contaminación ambiental, que non fará doada a selección dun exemplar axeitado para o inicio do Proxecto.

			Os meus compañeiros danme pulos por teléfono e comezo a miña procura ás 08:00 horas do día en curso, prolongando a mesma até as 21:00 do devandito día, mais a busca resulta ser infrutuosa. Comezan a pesar na miña mente as advertencias dos meus compañeiros que me aconsellaban o traslado dun exemplar axeitado dende a Base Experimental até o Punto de Inicio, onde sería convenientemente liberado. Mais o razoamento científico fai espertar unha dúbida en min: ¿E se as bolboretas pequinesas diferiran en algo das súas conxéneres europeas ou viceversa? Ante a evidencia de semellante risco e con vistas a unha boa culminación do experimento decido buscar un exemplar autóctono, proxecto que aínda non concluín satisfactoriamente e que me propoño continuar mañá.

			Dificultade do día: A expresión na lingua non nativa, agravada pola ansiedade da procura do exemplar.

						 

			Diario do Proxecto Bolboreta
día 7 de abril

			Conclusións iniciais sobre o obxecto de estudo:

			Despois de días observando bolboretas chego a unha devastadora e, asemade, tranquilizadora conclusión, baseada na experiencia empírica da miña capacidade de observación: entre os exemplares europeos e os pequineses non existen diferenzas apreciábeis. Ante tal abraiante achado non teño outra saída que comunicar o feito ao Centro de Estudos Internacionais de Aves e Insectos, que me agradece a colaboración.

			Propóñome a selección definitiva dun exemplar como propósito para o día de mañá. Estes tres días foron longos e intensos e darame mágoa abandonar esta cidade, mais así son as esixencias do Proxecto e as da ciencia en xeral.

			Para reducir a ansiedade mastigo caramelos brandos de limón.

						 

			Diario do Proxecto Bolboreta
día 8 de abril

			1. Descrición non lograda da miña emoción científica e persoal; 2-Posterior relación dos feitos.

			2. Síntome coma unha raíz cadrada a piques de ser resolta, coma a expresión correcta e inmediata da máis exacta e fermosa das fórmulas matemáticas, coma o mellor dos teoremas formulados até o momento, coma unha hipotenusa deliñada, coma un compás que traza coa maior das exactitudes unha circunferencia, síntome perdido no engaiolante misterio das liñas infinitas e as figuras ovais. Síntome tan emocionado como cando tiven por vez primeira unha ecuación de segundo grao ante os meus ollos, e coa miña ledicia de neno souben resolvela.

			3. Ás 16:21 horas do día de hoxe atopei o máis perfecto exemplar de bolboreta pequinesa xamais visto polos ollos dun home, exemplar que denominarei Suxeito Experimental. Tras unha mañá chea de estimulantes reflexións e excitantes carreiras persecutorias difíciles de explicar aos viandantes pequineses após de fermosas bolboretas, atopeina pousada nunha das flores do parque natural. Áchome agora observando con atención os reflexos solares nas súas ás amarelas con debuxiños laranxas. Coma sempre, levo a miña equipaxe ás costas e deixei pagada a factura do hotel antes de saír, en previsión do que puidera pasar. En calquera intre a bolboreta botará a voar e eu vereime arrastrado pola forza do seu primeiro bater de ás, que cambiará a miña vida embarcándome na maior aventura xamais imaxinada, mudando, espero, o sistema climático de Nova York.

						 

			Diario do Proxecto Bolboreta
día 9 de abril

			Descrición do Proceso 0, o momento de inicio:

			Ás 20 horas, 31 minutos e 43 segundos prodúcese a apertura, temporalmente simultánea, do actante1 e do actante2 (ás dereita e esquerda, respectivamente), localizado o Suxeito Experimental en liña paralela aos meus globos oculares. O feito é recollido pola cámara que teño ao meu carón e que tira series de fotografías consecutivas dende hai exactamente 11 minutos. A selección do actante obxecto de estudo faise mediante o sinxelo proceso matemático relacionado coa orde dos números naturais enteiros que se adscriben de xeito secuencial nunha cadea perfecta, na que (por todos é sabido) 1 vai antes que 2. O actante1, correspondente á á dereita e escollido segundo este criterio, desprázase no espazo segundo a coordenada situacional enriba-embaixo, enriba-embaixo, enriba-embaixo, enribaembaixo, enribambaixo, enribabaixo, enribaixo, e así infinitamente até desaparecer do meu campo visual, voando sobre a miña cabeza. Non me decato deste suceso até tres segundos e catorce milésimas máis tarde, pois estou a analizar, cos meus instrumentos, a corrente de aire xerada polo primeiro desprazamento do actante1, que formou un ángulo primeiro obtuso, despois recto e por último agudo con relación ao punto de apoio, é dicir, a flor.

			O bater de ás queda recollido de xeito gráfico e visual para aproveitamento de futuros investigadores. A corrente de aire xerada toma rumbo nordeste, mais cambia de dirección dúas veces ao longo do día. Tanto eu coma o meu equipo esperamos que non haxa máis testemuñas ca min deste prodixioso suceso, co ánimo de evitar o que tanto tememos. Agora, nun momento de descanso, trazo apresuradamente estas liñas, sen saber canto tempo me queda antes de pórme en marcha de novo...

